
Fororð  

 

At virða sítt egna. At virðisøkja sítt egna. Og at virðismeta tað sum javnsettan part av heimsins 

fjølbroyttu skapan og møguleikum. Tað er eftir mínum tykki lykilin til tey størstu framstigini 

og ta veruligu menning, ið hevur skapað tjóð og bygt hetta landið gjøgnum øldir og ættarlið.  

 

Hugsið bert um okkara mál og mentan. Okkara vinnulív. Okkara skúlaskap og fróðskap. 

Okkara tilfeingi í sjónum. Okkara sosialu skipanir og heilsuskipanir. Okkara 

samferðslumøguleikar. Okkara list. Okkara ítrótt. Okkara menniskjaliga tilfeingi við 

fjølbroyttum og ymiskum fólki. Og okkara luttøku í altjóða samstarvi.  

 

Tað, sum var undirmett, lítið virt og stundum gjørt til láturs – og sum vit vóru um at missa 

burtur – gjørdist grundarlagið fyri tí, sum vit øll savnast um og hámeta í dag. Tá ið vit virða 

tað, virðisøkja tað og javnseta tað í heiminum. 

 

Føroyskur landbúnaður, sum í øldir var alt grundarlagið fyri at yvirliva og liva her á landi, 

hevur, síðani ídnaðar- og brúkarasamfelagið tók yvir heimin og okkara samfelag, verið alt ov 

lítið virdur í politisku skipanini.  

 

Hóast vit bert skulu eitt ættarlið aftur, har matsjálvbjargni, eginframleiðsla, at gagnnýta alt 

tilfeingi, at endurnýta alt og onki blaka burtur, enn vóru grundarlagið undir flestu húsarhaldum. 

Og hóast landbúnaður og innløga á landi og sjógvi hava verið og enn eru týðandi partur av tí 

óformliga búskapinum hjá húsarhaldum á bygd og í bý, ið ikki er grundað á 

peningasamfelagið.  

 

Og alt í einum eru rákini í heiminum og her heima um at venda. Nógvir løkir renna saman. Alt 

tað, ið vit eftir fáum ættarliðum hava verið um at blaka burtur, er nú tað, ið heimurin og vit øll 

spyrja eftir: Burðardygd, matvørutrygd, dygdargóðar staðbundnar og heilsugóðar matvørur, 

endurnýtsla, vistfrøði, stuttfluttar matvørur. 

 

Har, ið fólk og vinna hava tikið saman tøk at virða og virðisøkja okkara egna, hevur tað elvt til 

týðandi broyting. Mjólkarvirki Búnaðarmanna sum lutafelag broytti alt í okkara 

mjólkaframleiðslu og nýtslu. Ferðavinna, gastronomi, áhugafeløg, smærri vinnuátøk, felags 

átøk á bygd og í bý og bøndur, ið royna nýggjar leiðir við grønmetis- og kjøtframleiðslu, hava  

lagt grundarlagið fyri at virðismeta okkara egna á ein nýggjan hátt. 

 

Í fleiri umførum hava stig verið tikin til nýggjan landbúnaðarpolitikk, og nógv tilfar er 

framleitt, men ásannast má kortini, at veruligu úrslitini eru fá. 

 

Sum politisk skipan mugu vit nú eisini loksins virða, lofta og stuðla hesi gongd á ein nýggjan 

hátt. Vit mugu semjast um ein føroyskan landbúnaðarpolitikk, ið virðir og kann skapa 

grundarlag fyri at virðisøkja okkara egna. Og at skapa tað atkomuligt hjá øllum. 

Vit mugu virða og verja tað besta og alla ta vitan og øll tey virðir, ið eru skapað í føroyskum 

landbúnaði gjøgnum ættarlið, samstundis sum vit endurnýggja og skapa nýtt og nýggjar 

møguleikar. 

 

Tað er endamálið við hesum uppskoti til landbúnaðarpolitikk fyri Føroyar 2025-2035. 

Uppskotið er bygt á verkstovu, fundir og samrøður við tey mongu fólk, ið virka í og saman við 

føroyskum landbúnaði: Bøndur, vinna, áhugafeløg, virkir, ígongdsetarar, granskarar og øll 

áhugað. Við støði í hesum hava Uttanríkis- og vinnumálaráðið, saman við Búnaðarstovuni og 

partvíst eisini Heilsufrøðiligu starvsstovuni, arbeitt víðari við málinum, og út frá hesum eru 

mál og ítøkilig uppskot samanskrivað. Síðani hava verið hoyringarfundir bæði saman við 

teimum, ið hava tikið lut, og við allar politiskar flokkar. 

 

Uppskotið til føroyskan landbúnaðarpolitikk verður lagt fyri Løgtingið saman við ítøkiligum 

lógaruppskotum, ið skulu fremja settu málini. Endamálið er, at Føroyar í mest møguligan mun 

gerast sjálvbjargnar við burðardyggum, heilsugóðum, stuttfluttum, staðbundnum 

landbúnaðarvørum, og samstundis:  

 

• verja vistfrøðiliga grundarlagið, bestu landbúnaðarjørðina og burðardygga framleiðslu 

 

• tryggja kappingarføri og betri lønsemi í landbúnaðarvinnu 

 

• gera landbúnaðin til vaksandi og týðandi íkast til samfelagsbúskap, ferðavinnu, 

gastronomi og atgongd at dygdarvørum fyri fólkið í landinum, 

 

• skapa atgongd at føroyskum landbúnaðarvørum fyri ein kappingarføran prís, 

 

• økja tilvitskuna, marknaðarføringina og virðingina fyri føroyskum landbúnaðarvørum, 

 

• skapa vinnumøguleikar og arbeiðspláss í landbúnaði kring landið, 

 

• menna vitan, útbúgving, gransking og royndir í landbúnaði, 

 

• skipa hóskandi javnvág millum landbúnað sum fulltíðarvinnu, partvísa vinnu og sum 

ítriv, felagsskap og íkast til gerandislív og húsarhald kring landið 

 

Í Tinganesi, desember 2024 

 

Høgni Hoydal 

landsstýrismaður 

Inngangur 

 

   – Hann við líggja, hon við síni rívu –  

 

Í yndisliga sanginum Dýrd á vík og vág eftir Jens Dam Jacobsen sæst hugfarsliga myndin av 

landbúnaðinum, sum einaferð var. Veruleikin er bara ein heilt annar í dag. 

 

Føroyskt framleiddar landbúnaðarvørur eru í harðari kapping við innfluttar vørur, ið fáa 

munandi stuðul. Lønsemið í vinnuni er lágt. Framleiðslunøgdin er lítil. Áhugin fyri vinnuni er 

lítil, og fá krøv verða sett vinnuni.  

 

Átøk, ið skulu vera landbúnaðinum, og við tí eisini keyparunum, at frama, eru fá, spjadd og 

tilvildarlig. Vinnan verður stuðlað við almennum pengum, tó als ikki í sama mun sum tey,  ið 

kappast verður við, men stuðulin verður ikki eftirmettur. Vit vita tí ikki, um verandi 

stuðulsskipanir eru tær røttu? Fáast verulig úrslit fyri stuðulin? Eru vit sinnað at gera skilagóðar 

broytingar? Ella vilja vit heldur halda fram við siðbundna landbúnaðinum, sum – so 

hugfarsligur hann enn er – í stóran mun ikki kann metast sum verulig vinna, men heldur sum 

hjávinna, frítíðarítriv ella bara sum eitt ískoyti til húsarhaldið? 

 

Mentanarliga hevur landbúnaðurin stóran týdning, og rúm skal eisini vera fyri hesum partinum 

av landbúnaðinum. Men tey, sum hava landbúnaðin sum høvuðsvinnu og -inntøku, ella sum 

hjávinnu og -inntøku, hava uppiborið at verða mett sum ein verulig vinna, sum gevur 

samfelagnum týðandi íkast, og sum tí eisini hava alla virðing uppiborna. Tað er tískil 

umráðandi at gera eina hóskandi skilmarking millum vinnuligan landbúnað og frítíðarvirksemi. 

Tann gamla fatanin – at ein veruligur bóndi er ein, sum hevur fulltíðarvinnu í landbúnaðinum – 

er ikki hóskandi terminologi longur. Heldur átti bóndin at verið mettur eftir sínum avriki í mun 

til tað tilfeingi, ið honum er litið upp í hendur at umsita.  

 

Heimurin í dag er ikki sum áður; tað ber ikki til fyrilitarleyst at innflyta og brúka vørur, sum vit 

eins væl kunnu framleiða sjálv við teimum fyrimunum, sum tað hevur við sær – stuttfluttar 

matvørur, har fyrilit fyri burðardyggari lendisnýtslu, umhvørvi og djóravælferð og virðing fyri 

útbúgving og royndum eru fremst í øllum lutum. Tað ræður um at skipa landbúnaðarvinnuna 

soleiðis, at tey, sum hava áræði og førleikar, fáa veruligan møguleika at arbeiða og framleiða 

og á tann hátt økja matvøruframleiðsluna í Føroyum og við tí eisini økja lønsemið í vinnuni.   

 

Í frágreiðingini Selvforsyning af fødevarer i fem nordiske øsamfund frá 2022, sum 

Búnaðarstovan, saman við Nordregio og Norsk institutt for bioøkonomi (NIBIO), stílaði fyri, 

vóru nøkur av tilmælunum fyri Føroyar í spurninginum um at økja um sjálvsveitanarstigið hesi: 

 

• At stuðla tættari samstarvi og dialogi millum allar matvøruaktørum í øllum liðum fyri á 

tann hátt at økja atgongdina at lokalum matvørum. 

 

• At staðfesta eitt hóskandi stig, t.d. 50%, fyri egna matvøruframleiðslu og matvørutrygd 

og seta ítøkilig átøk í verk fyri at røkka hesum stigi. Lóggáva og fíggjarlig eggjan og 

virkisætlanir eiga at stuðla átøkunum, sum skulu vera burðardygg. 

  

• Kanna møguleikarnir fyri at økja lokala grønmetisframleiðslu, undir hesum at verja 

lendi, sum eru egnað til grønmetisframleiðslu og at brúka tøð, sum eru framleidd lokalt.   

Samgongan hevur sett sær fyri at orða ein landbúnaðarpolitikk við ítøkiligum málum, har 

dentur verður lagdur á at menna føroyskar landbúnaðarvørur:   

 

Ferð skal setast á føroyska framleiðslu, og vit skulu gerast meira sjálvbjargin við fleiri 

landbúnaðarvørum. Ítøkilig mál verða sett fyri størri framleiðslu av grønmeti, kjøti, 

mjólkarvørum og stráfóðri. Verandi stuðulsskipanir verða knýttar at settu málunum. Í 

lendisætlanini fyri Føroyar verður tryggjað, at besta landbúnaðarjørðin ikki verður brúkt til 

onnur endamál.  

 

Skal landbúnaðarpolitikkurin av sonnum gera mun, skal dentur leggjast á at virða og virðisøkja 

okkara egna tilfeingi. Dentur skal leggjast á at menna landbúnaðarvørur og framleiðsluna 

soleiðis, at føroyskt framleiddar matvørur í royndum kunnu kappast við innfluttar matvørur.  

 

Vit hava góðar vitanarstovnar í Føroyum, sum saman við vinnuni veruliga kunnu vera við til at 

menna vinnuna. Gransking og útbúgving eru týðandi tættir í allari menning, og fyrilit má 

havast fyri náttúru og umhvørvi. 

 

Trýstið á ta góðu landbúnaðarjørðina er stórt; áhugamálini eru mong og fjøltáttað, og fleiri 

teirra eru bæði týðandi og neyðug. Tí er tað uppaftur meira umráðandi, at farið verður fram við 

skili, so alt neyðugt virksemi fær ta rúmd, tað hevur tørv á.  

Vit skulu menna landbúnaðin til eina trygga og lønandi vinnu fyri verandi og komandi bøndur. 

Ung fólk við hugflogi og áræði skulu kunna skapa sær eina trygga og góða lívsleið við at 

framleiða heilsugóðan mat til Føroya fólk. 

 

Landbúnaðarpolitikkurin skal verða eitt amboð til at skapa virðiligar karmar fyri 

landbúnaðinum, okkum øllum at frama.  

 

Málini eru stór, men greið. 

Betri lønsemi í landbúnaðarvinnuni 
 

Ein avgerandi fortreyt fyri, at landbúnaður kann fáa uppaftur betri lønsemi, er virðingin fyri 

vinnuni. Virðingin fyri vinnuni sæst fyrst og fremst í greiðum vinnuligum kørmum, sum eisini 

seta vinnuni krøv.  

 

Samstundis sum vinnuni verða sett høg krøv verður lóggávan lagað soleiðis, at tað veruliga ber 

til at økja lønsemið í landbúnaðinum. Hesar broytingar verða gjørdar í fyrst og fremst 

løgtingslóg um landsjørð og eini komandi løgtingslóg um landbúnaðarframleiðslu og í eini 

dagførdari løgtingslóg um Búnaðargrunn og eini komandi løgtingslóg um stuðul til 

landbúnaðin. 

  

Nærum helvtin av landbúnaðarjørðini í Føroyum er ognarjørð. At ognarjørðin í flestu førum er 

vorðin pettað sundur í ov lítlar rakstrareindir til landbúnaðarvinnu stendst m.a. av politiskum 

eftirlæti við at loyva sundurbýti í smærri og smærri eindir. Í dag eru á leið dupult so nógvir 

hagar, sum tað vóru við taxatiónini frá 1873. Landbúnaðarfakliga eiga somu krøv at verða sett 

ognarjørð sum festijørð, og spurningurin tykist tí mangan vera, hvørt tað vantar dirvi í politisku 

skipanini til at seta slík javnbjóðis krøv. Í hesum sambandi er eisini viðkomandi at endurskoða 

og dagføra lóg um útskifting frá 1939 og lóg um matrikulering frá 1962, sum báðar eru 

viðkomandi fyri ein nýggjan og tíðarhóskandi landbúnaðarpolitikk. Ein viðkomandi meting er, 

hvørt rættast er at skilja innangarðsjørð og uttangarðsjørð soleiðis, at tað verður meira gagnligt 

at reka hagan meira í samljóði við ætlanirnar handan hagalógina frá 1937.    

 

Ein onnur avgerandi treyt fyri lønsemi í landbúnaðinum er, at tey, sum hava hug og hegni at 

fáast við hesa vinnu, fáa ein veruligan møguleika. Sum nú er, krevst nógvur peningur og lítil 

útbúgving fyri at taka við einum festi, og tá er vandi fyri, at tað at hava eitt festi verður 

frítíðarítriv hjá teimum múgvandi, heldur enn lívsstarv hjá teimum, sum veruliga vilja reka 

landbúnað. Hetta tænir ikki málunum um matsjálvbjargni, fjølbroytta matframleiðslu og 

menning í landbúnaðinum sum heild. 

 

Ein fortreyt fyri betri lønsemi í landbúnaðinum er, at landbúnaðarframleiðslan loysir seg í 

øllum liðum. Landbúnaður er stuðlað vinna, eisini í øllum londunum kring okkum, og tað er tí 

óviðkomandi at viðgera, um landbúnaður sum vinna skal verða stuðlaður ella ikki. Heldur er 

málið at fáa greiðu á, um verandi stuðul verður brúktur rætt, og um stuðulin er á einum 

nøktandi støði til at gera innlendis framleiðsluna kappingarføra við ta stuðlaðu vøruna úr 

útheiminum. Ella við øðrum orðum: Fæst tað burtur úr stuðulinum, sum ætlanin er? 

 

Onnur fortreyt er, at vit veruliga mugu vita, hvat vit framleiða í Føroyum. Eingi – ella fá – 

verulig hagtøl eru tøk, og vitan er avgerandi, skulu vit raðfesta landbúnaðarframleiðsluna. Við 

dagsins tøkni og við skipanum sum Vanganum og Talgilda samleikanum, eigur at tað at bera 

væl til at gera neyðugar skrásetingar í ein felags dátugrunn, og stuðulsskipanir á 

landbúnaðarøkinum eiga tí at seta sum treyt fyri stuðli, at móttakarin letur øll viðkomandi 

hagtøl. Onnur týðandi amboð eru Talgilda landsjarðarskipanin og Húsdýraskráin, sum eiga at 

verða gjørdar og settar í verk. 

  

Lønsemi er eisini knýtt at møguleikanum hjá keyparum at fáa fatur á føroyskari framleiðslu. 

Marknaðurin er ivaleyst stórur, men brúkarin spyr ikki eftir føroyskum vørum í handlunum, 

helst tí at fólk vita, at har eru tær ikki at fáa. Søla á netinum og á torgum eru góðir pallar, og 

fleiri bøndur lata væl at beinleiðis søluni. Tó skerst ikki burtur, at tey flestu keypa mat í 

matvøruhandlum. Skal framleiðslan økjast munandi og verulig ferð fáast á søluna, er neyðugt 

at vøran er nærri keyparanum, og at hon er lættari at keypa – vøran skal vera á hillini, tá 

keyparin er til handils. Umframt at fáa vøruna nærri keyparanum er eisini viðkomandi at 

hyggja at prísinum fyri vøruna, tí prísurin hevur eisini stóran týdning fyri keyparan; tað er ikki 

altíð nóg mikið, at vøran er føroysk – føroyska vøran má kappingarfør við ta innfluttu vøruna. 

 

Eitt gott amboð at eggja til at keypa føroyskt er at taka meirvirðisgjaldið av føroyskari 

landbúnaðarframleiðslu og á tann hátt lækka prísin.    

 

Hyggjuráðini eru tí at byggja brýr til m.a. handilsvinnuna, og saman við gastrovinnuni og 

fjølmiðlum (influensarum) at gera tað meira áhugavert hjá handilsvinnuni og brúkaranum at 

ávikavist selja og at keypa føroyska framleiðslu. Í grannalondum veita myndugleikarnir 

fíggjarligan stuðul og ráðgeving til t.d. átøk um slík tiltøk. 

 

Ofta verður havt á lofti, at tað er ein trupulleiki, at tað ikki ber til at útflyta landbúnaðarvørur, 

men slíkur útflutningur er treytaður av, at føroyski landbúnaðurin lýkur tær treytir, sum 

keyparalondini seta. Hesar treytir eru nærum javnlíkar í øllum londum. Skal farast undir slíkan 

útflutning, er neyðugt grundleggjandi at broyta vinnuliga partin av føroysku 

landbúnaðarframleiðsluni. Hetta merkir munandi strangari krøv, m.a. um løggildan slátur. 

Kortini skerst ikki burtur, at møguleikin at útflyta landbúnaðarvørur ivaleyst hevði økt 

inntøkumøguleikan hjá vinnuni og borið hana fram á leið við nýhugsan og broyttum 

framleiðslum. Framleiðsla til ferðavinnuna og gastrovinnuna er partur av hesum.  

 

Ung fólk hava í dag nógvar møguleikar at nema sær spennandi útbúgvingar og at fáa væl lønt 

størv, og tað er ein stór avgerð at velja sær heldur ótrygga lívið sum bóndi. Tað er tí avbjóðandi 

at fáa ung fólk, sum hava hug og áræði at menna og endurnýggja landbúnaðin, at velja hesa 

vinnu framum. 

 

Skipanin, ið loyvir festibrævinum at verða selt hægstbjóðandi, ger tað fíggjarliga nógv tyngri at 

gerast bóndi, og er eingin trygd fyri, at tann besti bóndin fær festið. Kapitalkostnaðurin hjá tí, 

ið hevur hug at fara inn í vinnuna, er ein tung fíggjarlig byrða, um kostnaðurin skal fíggjast av 

landbúnaðarvirksemi á festinum, og tí er neyðugt at endurskoða henda partin av festiskipanini, 

so størri vissa fæst fyri, at tey, sum veruliga hava hug og hegni at bróta upp úr nýggjum, eisini 

eru tey, sum sleppa framat at royna seg.  

 

Í fíggingarliðinum er Búnaðargrunnurin sterkasta amboðið, men tað er avmarkað, hvat 

grunnurin kann veita fígging til. Tørvur er tí á at endurskoða lóggávuna og reglugerðirnar fyri 

grunnin, so at hann kann vera við til at fíggja neyðugar íløgur fyri at reka nútímans 

burðardyggan landbúnað. Talan kann t.d. vera um at víðka heimildirnar at geva íløgustuðul og 

stuðul til umvælingar. Í slíkum førum er umráðandi, at broytingar leggja upp fyri 

djóravælferðini.  

 

Føroyskur landbúnaður setir ikki kostnaðarstøðið fyri hvørki amboð ella arbeiði o.a. í 

landbúnaðinum. Kann landbúnaðurin ikki rinda prísin fyri arbeiðini, arbeiða t.d. 

entreprenørarnir aðra staðni. Tí má hugburðsbroyting til, nevniliga fyrst at áseta ávikavist tørv 

og støði fyri dygdini (t.d. í sambandi við velting ella egnað amboð), og síðani at fáa fíggingina 

til vegar. Her eigur Búnaðargrunnurin at fáa rúmari heimildir og eisini greiðari heimildir fyri 

vinnuframa (venture capital).  

Landbúnaðaramboð eru kostnaðarmikil at fáa til vegar, og heldur enn at binda pening í tól, sum 

heldur sjáldan verða brúkt, kundi verið farið undir eitt samstarv, har maskinur og tól kunnu 

leigast frá eini felags maskinstøð, sum eisini kann taka sær av umvælingum og viðlíkahaldi. 

Nakrir bøndur eru í dag felags um ávís amboð, og onkrir bøndur virka sum 

maskinentreprenørar. Hendan gongdin eigur at verða ment. 

 

Talan hevur verið um at skipa eitt veltingartoymi fyri at skunda undir at fáa gongd á arbeiðið at 

velta burtur úr nýggjum fyri at fáa nóg mikið av egnaðum nútímans bøi til at nøkta 

stráfóðurtørvin o.a. At velta dygdargóðan bø setir stór krøv til fakliga dygd hjá teimum, ið 

skulu útinna uppgávuna. Eitt toymi við fíggjarligum støðufesti og við eini 3-5 dugnaligum 

maskinførarum og nøktandi amboðum, saman við fakligari projektering, góðskustýring og 

eftirliti, hevði verið eitt munadygt stig fram á leið í spurninginum um at fáa framt ta neyðugu 

nýdyrkingina. 

 

Ein annar háttur kundi verið at fingið undangóðkent nakrar maskinentreprenørar, sum tær ymsu 

uppdyrkingarætlanirnar síðani kundu farið í útboð millum. Hetta setur krøv til dygdargott 

útboðstilfar og munagott eftirlit. Hetta krevur tó eisini, at landbúnaðargeirin er sinnaður, og 

hevur fíggjarorku til at rinda tað, sum arbeiðið kostar. Mest avgerandi er kortini, at politiska 

skipanin og vinnan samstarva og draga eina línu.  

 

Tilmæli  

• Verandi stuðulsskipanir verða eftirmettar og realitetsviðgjørdar, og skipaðar í einari lóg. 

Markamótið millum leiklutin hjá ávikavist Búnaðarstovuni og Búnaðargrunninum eigur 

at vera greitt. 

 

• Meirvirðisgjaldið verður strikað fyri føroyska landbúnaðarframleiðslu.    

 

• Fíggjarligu karmarnir, undir hesum serliga lánstreytir og -viðurskifti, verða eftirmettir 

og dagførdir.  

 

Løgtingslóg um Búnaðargrunn verður dagførd, m.a. í mun til avmarkingar fyri, hvat 

peningur á festikontu kann brúkast til, vavið á stuðulsskipanum o.a. 

  

• Løgtingslóg um landsjørð verður dagførd, m.a. í mun til festaraskifti og festitreytir, 

heimild at keypa jørð upp í verandi festi, festileigu og onnur leigugjøld, greiðari 

heimildir at taka festi aftur vegna vanrøkt ella vantandi gagnnýtslu, greiðari reglur um 

leigutraðir o.a., greiðari reglur um sølu av lendi, eins og strangari førleikakrøv eiga at 

verða sett festarum.    

 

• Farið verður undir at gera løgtingslóg um landbúnaðarframleiðslu, sum setur í verk 

yvirskipaðu endamálini við landbúnaðarpolitikkinum.  

 

• Farið verður undir skipaða innsavnan og viðgerð av viðkomandi hagtølum.  

 

• Farið verður undir at kanna møguleikan at skipa eina felags maskinstøð. 

Økt matvøruframleiðsla 
 

Hóskandi er at tríva aftur í nakrar av niðurstøðunum frá frágreiðingini Selvforsyning af 

fødevarer i fem nordiske øsamfund um økt sjálvsveitanarstig: 

 

• At stuðla tættari samstarvi og dialogi millum allar matvøruaktørar í øllum liðum fyri á 

tann hátt at økja atgongdina at lokalum matvørum. 

 

• At staðfesta eitt hóskandi stig fyri egna matvøruframleiðslu og matvørutrygd og seta 

ítøkilig átøk í verk fyri at røkka hesum stigi. Lóggáva og fíggjarlig eggjan og 

virkisætlanir eiga at stuðla átøkunum, sum skulu vera burðardygg. 

 

• Kanna møguleikarnar fyri at økja lokala grønmetisframleiðslu, undir hesum at verja 

lendi, sum eru egnað til grønmetisframleiðslu og at brúka tøð, sum eru framleidd lokalt. 

 

Grønmeti   
Stórur áhugi er fyri grønmetisframleiðslu, men bæði karmar, vitan og hugburður skulu 

mennast, skal framleiðslan kunna økjast munandi. Tey eru fá, ið dyrka grønmeti, og tað skerst 

ikki burtur, at henda framleiðsla í løtuni er stríggin og illa lønt. Hetta er ein stór forðing fyri 

vøkstri og menning. Grønmetisdyrking sum vinna er ógvuliga ótrygg, tí hóttafall av ymsum 

slagi kann lættliga oyðileggja avgrøðina fyri eitt heilt ár. 

 

Nógv lendi, sum er vælegnað at velta grønmeti í, verður brúkt til onnur endamál, men við røttu 

kørmunum – og við at marka tað góða lendið til grønmetisframleiðslu – ber væl til at økja 

grønmetisframleiðsluna munandi. 

 

Málið er tvítáttað: Á øðrum bógnum er neyðugt at seta mál fyri grønmetisframleiðsluna, at 

stuðla framleiðsluni og at fáa til vegar lendi, sum er vælegnað til grønmeti. Á hinum bógnum er 

neyðugt at stimbra eftirspurningin við t.d. at lata almennar køkar og kantinur brúka sum mest 

av føroyskari framleiðslu, og við at fáa handlar at velja og raðfesta tað føroyska grønmetið 

fram um tað innflutta grønmetið, har tað ber til. 

 

Føroyska grønmetið er yvirhøvur dýrari enn tað innflutta grønmetið, men við teimum nøgdum, 

sum verða framleiddar í dag, er hesin trupulleikin tó helst størri hjá keyparunum, sum vilja 

keypa í handlunum, enn hjá framleiðarunum. Sum skilst er eingin trupulleiki at sleppa av við 

grønmeti í beinleiðis sølu á marknaðum og torgum.  

 

Verður farið undir vinnuliga grønmetisframleiðslu í størri nøgdum enn í dag, er kortini greitt, at 

neyðugt er at skipa eina distributión, sum fær vøruna út til handlarnar. Tað kundi t.d. verið 

MBM, sum frammanundan hevur eitt væl skipað net, sum tók á seg at taka ímóti, góðskumeta 

og flokka grønmetið og síðani fáa tað í handlarnar kring landið.  

 

Sum partur av einum Keyp føroyskt-átaki kundu almennir køkar tikið á seg at keypt tann partin 

av framleiðsluni, sum vegna útsjónd ikki er so løtt at selja í handlum, men sum kortini er bæði 

góð og væl egnað til matna. Um meira verður keypt, er sannlíkt at prísurin kann lækka nakað, 

og tað hevur eisini týdning fyri keyparan, tá veljast skal millum føroyska vøru og innflutta 

vøru.  

Eins og við aðrari landbúnaðarframleiðslu er neyðugt at skilja millum vinnuliga framleiðslu og 

framleiðslu til egið brúk. Fólk verða eggjað til at framleiða grønmeti til egið brúk, tí hetta kann 

hava so nógvar fyrimunir við sær – ikki bara spardan pening, men eisini gleðina við at 

framleiða sítt egna.  

 

Tey flestu fara kortini ongantíð at framleiða grønmeti til sín sjálvs, og tí má vinnulig 

grønmetisframleiðsla fáa bestu karmar at virka undir. Vinnulig framleiðsla í hesum høpi er 

siðbundin framleiðsla uttandura í heimligum jørðildi, men eisini framleiðsla í vakstrarhúsum 

eins og hátøknilig framleiðsla í lokaðum eindum (hydroponics og aquaponics).  

 

Í øðrum londum hevur eitt biodynamiskt rák verði í nógv ár, men hetta er nú í ávísan mun 

yvirhálað av hugtakinum vistfrøðiligt. Hydroponics og aquaponics, soleiðis sum hetta verður 

skipað og rikið um okkara leiðir, er tó bara eitt annað slag enn tað, sum vit áður hava kent sum 

intensiva, konventionella varkstrarhúsframleiðslu, tí her er talan um ávikavist bæði kunsttøð 

(flótandi), kunstljós (í ljóstøttum hølum) og kunstigt vakstrarmedium (ikki vanliga jørð). 

Trýstið á náttúru og umhvørvi er minni, og tí er ikki óhugsandi, at slík framleiðsla fer at vinna 

alt meira fram. 

 

Tilmæli:  

 

• Vinnulig grønmetisframleiðsla verður javnsett við aðra landbúnaðarframleiðslu við 

hóskandi stuðli fyri hvørja framleidda eind, t.d. við mvg-frítøku, framleiðslustuðli, 

flutningsstuðli o.tíl.  

 

• Hóskandi karmar, sum leggja upp fyri teirri stóru óvissu, sum er knýtt at 

grønmetisframleiðslu, eiga at verða skipaðir, t.d. við einum trygdargrunni.  

 

• Íløgustuðul verður latin at byggja vakstrarhús o.tíl. og til lendistilbúning, undir hesum 

lívdartiltøk, av ymsum slagi. 

 

• Búnaðarstovan raðfestir royndir við grønmetisframleiðslu í samráð við Gróðurstøðina 

og aðrar viðkomandi partar.  

 

• Heimild Búnaðarstovunnar at leiga út lendið til traðir og urtagarðsbrúk verður dagførd, 

so tað ber til at leiga smærri stykkir til ikki-vinnuliga grønmetisframleiðslu. Í hesum 

sambandi verður verandi skipan við leigutraðum endurskoðað og dagførd. 

 

• Brúks- og/ella framleiðsluskylda fyri festi og traðir verður sett í verk. Ítøkiliga málið 

fyri einstaka festi og einstøku trøðna verður avtalað partanna millum. Nøktandi fígging 

verður sett av til endamálið.  

 

• Búnaðarstovan fær í lag undirvísing í grønmetisdyrking, annaðhvørt sum partur av 

verandi yrkisskeiði innan landbúnað ella sum sjálvstøðugt stutt skeið. 

Seyðahald  

Semja er ikki um, hvussu seyðahaldið skal leggjast til rættis soleiðis, at sum mest fæst burturúr. 

Uttan at gera eina greiða niðurstøðu um hetta, so er mangt, sum bendir á, at ein umskipan (við 

at lækka áseyðatalið og taka seyðin nærri at húsum ella inn ein part av árinum) gevur betri 

úrtøku. Hetta eigur at verða kannað nærri, m.a. við støði í uppriti frá Búnaðarstovuni um 

nýmótans seyðahald. 

 

Miðað eigur at verða eftir at leggja stuðul til seyðahald til rættis soleiðis, at hann einans verður 

veittur í vinnuligum høpi, og at farið verður til eina skipan, sum knýtir stuðulin at, at djórini eru 

skrásett í eini húsdýraskrá, og at tey verða flett á løggildum virki. Hetta ber kortini ikki til, fyrr 

enn løggilt sláturvirki er farið at virka. 

 

Tilmæli   

• Farið verður undir at skráseta øll vinnulig nyttudjór í eini húsdýraskrá.  

 

Neytahald 

Trýstið sum eitt munandi meira intensivt neytahald hevði lagt á náttúru og umhvørvi, hevði 

ikki staðið mát við tað, sum fæst burturúr. Neytini í Føroyum eru fyri tað mesta stórvaksin 

neyt, sum mjólka væl, men sum ikki eru so væl egnað til lendið í Føroyum Tí er tað ikki eitt 

mál í sjálvum sær at økja talið av neytum í Føroyum við tí endamáli at gerast (meira) 

sjálvbjargin við neytakjøti.  

  

Alt bendir kortini á, at fjølbroytni í lendinum var væl størri, tá ið neyt, ross og gæs afturat 

seyðinum troyttu beitið, og ein varlig roynd við kjøtneytum, sum hóska til náttúrugivnu 

umstøðurnar í Føroyum, kundi verið gjørd.  

 

Hetta merkir kortini ikki, at vit ikki skulu gagnnýta tað tilfeingi, sum vit hava. Tarvkálvar eru 

eitt tilfeingi, sum eigur at verða gagnnýtt uppaftur meira. Sum er, loysir tað seg ikki at gøða 

kálvar til matna uttan so, at stuðul verður veittur til endamálið, tó at kálvarnir kunnu fáa tað 

fóðrið, sum ikki er so væl egnað til mjólkneytini. 

 

Tilmæli  

• Kannað verður, um siðbundna seyðahaldið er hóskandi í mun til m.a. fulla gagnnýtslu 

av tilfeingi, djóravælferð, náttúruvernd- og umsiting o.a.   

 

• Stuðulsskipanin verður broytt soleiðis, at munadyggur stuðul fæst til at gøða kálvar til 

slakt. 

 

• Farið verður undir miðvísa skráseting av kríatúrum, so stuðulin verður avmarkaður til 

húsdýr, sum eru skrásett.  

 

Mjólk  
Mjólkarframleiðslan í Føroyum er væl skipað. Nakrar nýíløgur eru gjørdar í vinnuni í 

nýmótans fjós og tilhoyrandi vinnutól, og umstøðurnar hjá vinnuni eru batnaðar. 

 

Vinnan er savnað í fáar og stórar eindir, og hetta hevur við sær ávísar stórrakstrarfyrimunir. 

Kortini er tað so, at ein alt ov stór miðsavnan kann vera óheppin av ymsum orsøkum, m.a. í 

tilbúgvingarhøpi, tí stórar og miðsavnaðar húsdjóraeindir eru viðkvæmar fyri sjúku og 

óhappum, t.d. stormskaða, rakstrarsteðgi o.tíl. Afturat hesum er ein avbjóðing, at lendi fylgir 

ikki við, og at kostnaðurin av at fáa til vegar og flyta stráfóður er høgur. Hesin eyka 

kostnaðurin ger føroysku stráfóðurframleiðsluna minni kappingarføra mótvegis innfluttum 

stráfóðri. Ein onnur avbjóðing er, at møguleikin fyri útrakstri er lítil, dálkingin er størri og 

trupult er at sleppa av við tøðini á avmarkaðum lendi. 

 

Við fleiri og smærri fjósum hevði framleiðslan verið minni viðbrekin, eins og avleiddu 

fyrimunirnir, m.a. við útrakstri, stráfóðurgrundarlagi og taðing, høvdu verið størri. Ásannast 

má kortini, at skal framleiðslan spjaðast meira um landið krevst, at karmarnir verða skipaðir 

soleiðis, at tað ber til at fáa rakstur í fjós við færri neytum.  

 

Í londunum kring okkum eru tó eisini dømi um heilt smáar og lønandi framleiðslur av serligum 

mjólkarvørum, t.d. osti, skyr o.ø.  

 

Tilmæli  

• Stuðulin til mjólkarframleiðslu kann verða umskipaður soleiðis, at stuðul eisini kann 

verða latin til íløgur í framleiðsluútgerð, bæði á mjólkarvirkjum og hjá framleiðarum í 

fyrsta liði. 

 

• Mælt verður til at kanna, hvussu tað ber til at skipa neytahaldið í smærri og 

burðardyggar eindir, bæði fíggjarliga, umhvørvisliga og sosialt.  

 

 

Stráfóður  
Grasið grør væl í Føroyum, men kortini verður nógv stráfóður innflutt. Búskaparligt grundarlag 

er ivaleyst fyri at framleiða meira stráfóður, men bygnaðarligar avmarkingar mugu takast 

burtur.  

 

Fyrsta avmarkingin er, at nógvur bøur verður ikki sligin. Búnaðarstovan hevur heimild at lata 

bø, sum ikki verður sligin, til onnur at gagnnýta, men hetta er bert galdandi fyri landsjørð, ikki 

ognarjørð. Í fyrsta lagi eigur at verða miðað eftir at at gagnnýta veltan bø fyrst, áðrenn farið 

verður undir at leggja meira lendi inn av haganum. Nógvur eldri bøur er ikki egnaður til 

nýmótans landbúnaðaramboð, og tørvur er tí eisini á at finna tøkniligar loysnir á hesum 

trupulleika.  

 

Í aðrar mátar hevur skipanin eisini nakrar strukturellar trupulleikar, m.a. at tann, sum leigar 

lendið, ikki verður eggjaður at viðlíkahalda framleiðsluna í leigaða lendinum, eins og tann, ið 

leigar lendið út (kanska móti sínum vilja), heldur ikki verður eggjaður at halda framleiðsluni 

uppi.  

 

Um farið verður undir at leggja meira lendi inn ella at velta upp úr nýggjum, er umráðandi at 

brúka tól og amboð, sum lendið tolir. Hetta kann við fyrimuni gerast av einum toymi, sum 

hevur amboð, tól og førleikar at velta skjótt og væl. 

 

Skal farast undir veruliga stórframleiðslu av stráfóðri krevst, at bøurin verður hildin viðlíka. 

Við føroysku vakstrarlíkindunum merkir hetta, at bøurin má endurnýggjast t.d. sjeynda til 

tíggjunda hvørt ár. Skal hetta lata seg gera á ein ódýran, kvikligan hátt, og við stuttum skotbrái 

um várið, er neyðugt, at íløgan í veltingina er gjørd á dygdargóðan hátt og á einum 

dygdargóðum stigi.  

 

Ein onnur týðandi avbjóðing er at fáa til vegar hóskandi umstøður at turka hoyggj. Vanligt er at 

goyma hoyggj í ballum, men fóðurvirðið er ikki so høgt, sum tað kundi verið, um grasið fyrst 

varð nóg væl forturkað, eins og fóðurvirðið á ballaðum hoyggi er lægri enn á innfluttum 

hoyggi. Harafturat er í ávísan mun neyðugt at brúka turt hoyggj, heldur enn ballað hoyggj ella 

súrhoyggj.  

 

Umframt hóskandi umstøður at turka hoyggj er viðkomandi at kanna, um tað ber til at gera 

grasperlur og at velta meira bygg, so serliga neytini fáa grovt fóður, sum teimum tørvar. Um 

lendið er hóskandi, eigur at verða roynt at framleiða bæði bygg, havra, røtur, fóðurkál o.a. sum 

fóðurískoyti. 

 

Tað ræður um at fáa betri dygd og fleiri fóðureindir fyri hvørt kilo, men skal framleiðslan av 

stráfóðri økjast, krevst bæði vitanar- og royndarumhvørvi og samstarv millum framleiðarar.  

 

Stuðulin at framleiða stráfóður er knýttur at talinum av djórum, sum garðurin hevur at føða. Av 

m.a. hesi orsøk loysir tað seg ikki serliga væl at framleiða meira stráfóður, enn garðinum 

tørvar. Ein loysn er at strika verandi avmarkingar í stuðulsskipanini og at umskipa stuðulin, so 

at goldið verður fyri framleiddar fóðureindir heldur enn fyri talið av djórum, sum garðurin skal 

føða.   

 

Tilmæli  

• Stuðul til stráfóður verður broyttur soleiðis, at stuðul verður latin stigvíst eftir góðsku 

og fyri framleiddar fóðureindir heldur enn fyri tali av djórum. Stuðul verður eisini latin 

teimum, sum einans framleiða stráfóður at selja øðrum.  

 

• Stuðul verður latin at umleggja gamlan bø til maskinbø. 

 

• Búnaðarstovan og aðrir viðkomandi partar fara undir miðvísar royndir við at velta 

stráfóður, sum síðani verður turkað til hoyggj, og at gera royndir við øðrum vøkstri, 

sum kann brúkast til fóður, t.d. bygg, havra, fóðurrøtur, fóðurkál o.a. 

 

 

 

Løggilding og sláturvirki  
Í Føroyum er einki løggilt sláturvirki í løtuni, tó at fleiri virki hava umstøðurnar og lúka 

treytirnar fyri at fáa løggilding. At ein vøra er framleidd á løggildum virki vissar brúkaran um, 

at vøran er ikki heilsuskaðilig, og brúkarin kann tí hava álit á, at vøran er trygg at brúka. 

Ein annar fyrimunur við løggildari framleiðslu er, at minni rávøra fer til spillis. Tað er ein 

sannroynd, at nógv rávøra fer til spillis, tí at hvørki framleiðari ella keypari leggja í at taka alt 

upp. Uppaftur ein annar fyrimunur er, at tað, sum ikki verður gagnnýtt til matvøruframleiðslu, 

t.d. skinn, burturkast o.a., verður savnað og kann síðani latast víðari til annað brúk ella 

burturbeinast á rættan hátt.  

Ætlanin er ikki at banna, at serliga seyður verður flettur heima við hús, men hetta eigur at verða 

avmarkað til tað, sum eigarin annaðhvørt sjálvur skal brúka ella sum verður selt brúkaranum 

sum durasøla. At keypa beinleiðis frá framleiðaranum er í lagi, um keyparin hevur álit á, at 

framleiðarin hevur hegni, vitan og førleikar at handfara vøruna rætt, men henda vissa fæst 

einans, um keyparin kennir umstøðurnar og fer á staðið eftir vøruni. 

 

Hesa somu vissu kann keyparin ikki fáa, um vøran verður seld í t.d. smásølu, har eingin váttan 

er fyri, at vøran er handfarin rætt og tí ikki er heilsuskaðilig at eta.  

 

Við einstøkum undantøkum verður allur fiskur framleiddur á løggildum virki, og 

kjøtframleiðslan hevur uppiborið at koma upp á sama stig. Umframt eyðsýnda fyrimunin við at 

vita, at vøran er handfarin rætt í allari framleiðslu, er tað eisini ein stórur fyrimunur, at tað 

allarmesta verður fingið til høldar. Eitt sláturvirki hevur umstøður at fáa gagnnýtt alt tilfeingið, 

og er talan um lønandi nøgdir, fer sum minst til spillis.  

 

Afturat hesum fer at bera til hjá framleiðarum í øðrum liði at góðska rávøruna upp aftur meira, 

og eins og hjá framleiðarum í fyrsta liði fer sum minst til spillis á henda hátt. Framleiðarar í 

øðrum liði, t.d. kokkar og krásadeildir í størru handlunum, spyrja eftir løggildari rávøru, sum 

síðani kann viðgerast til hágóðskuvøru, sum keyparar spyrja eftir.  

 

Talan nýtist ikki at vera um eitt sláturvirki, sum tekur sær av øllum slátri. Fleiri dømi eru um 

góð høli ymsa staðni í Føroyum, sum eru løggild til matvøruframleiðslu, og sum lættliga kunnu 

løggildast til slátur. Tað ber eisini til at hava mobil sláturhús, sum verða flutt hagar, tey skulu 

brúkast.  

 

Í dag kunnu bøndur framleiða alskyns vørur úr seyði, og selja tær í handlunum sum óløggilda 

vøra. Men av tí at einki sláturvirki er, eru tað eisini bara bøndur, sum hava henda møguleikan. 

Úrvalið verður tí avmarkað til tær vørur, sum bøndur hava hug, hegni, hugflog og orku at 

framleiða.  

 

Hevði tað borið til at keypt kjøt, avroð, høvd o.a. til víðari virking og virðisøking í 

rakstrarverdum nøgdum, hevði helst verið grundarlag fyri fleiri matvøruframleiðarum. Tað 

kundi t.d. verið fólk sum gjørdu pylsur, súltur, soð og nógvar aðrar vørur, ið eru vanligar á 

handilshillunum í útlondum. Leggjast kann afturat, at ferðafólk spyrja nógv eftir føroyskum 

matvørum. Tað er tí góður møguleiki fyri, at góðar feskar rávørur, sum í dag fara burtur, kundu 

verið tilfeingi hjá nýggjum smærri matvøruvirkjum kring um í landinum.  

 

Eitt løggilt sláturvirki hevur tí serliga tríggjar eyðsýndar fyrimunir við sær: Fyri framleiðara í 

fyrsta liði verður lønsemið størri, tá møguleiki býðst fyri, at alt ella nógv meira verður 

gagnnýtt. Fyri framleiðara í øðrum liði verður í summum førum lættari at fáa fatur á løggildari 

rávøru, sum kann brúkast til góðskaðar vørur, ið kunnu seljast fyri hægri prís. Fyri brúkaran 

verður vøruúrvalið størri og vissa fæst fyri, at vøran er í lagi.  

 

Tað er lítið at ivast í, at tað ber til at reka sláturvirki á handilsligum grundarlagi, um 

matvørulógin verður lagað so, at hon ikki eggjar til at velja løggilda framleiðslu frá. 

 

Heimaframleiðslukunngerðin, sum nú hevur virkað nøkur ár, skuldi slóðað fyri nýggjum 

framleiðslum, sum keypararnir lættliga kundu fáa hendur á. Tað er ivasamt, um málið er 

rokkið, og tí verður mælt til at broyta kunngerðina soleiðis, at durasøla og søla á marknaðum 

verður løgskipað, og at onnur vøra – skal hon seljast um heil- ella smásølu, skal framleiðast á 

løggildum virki og undir løggildum umstøðum.  

 

Tilmæli  

• Heimaframleiðslukunngerðin verður broytt soleiðis, at durasøla og søla á marknaðum 

verður løgskipað. 

 

• Animalsk vøra, sum verður seld um heil- ella smásølu, skal framleiðast á løggildum 

sláturvirki; einans framleiðsla til egið brúk og durasøla er undantikin. 

 

• Stuðul til hesa framleiðslu verður skipaður soleiðis, at eggjað verður til løggilda 

framleiðslu, m.a. við at lækka markið fyri umsetningi í Heimaframleiðslukunngerðini. 

 

• Heilsufrøðiliga starvsstovan og Búnaðarstovan, saman við t.d. kokkaskúlanum í 

Klaksvík, fara undir at skipa fyri førleikagevandi skeiðum í fletting, hagreiðing,  

matvøruhandfaring o.a. 

  

Distributión 
Eitt afturvendandi mál, tá ið umræður matvøruframleiðslu, er, hvussu keyparin á lættasta hátt 

fær fatur á vøruni. Tey allar flestu keypa sínar matvørur í matvøruhandlum, og tað er uppgávan 

hjá seljara at fáa vørur sínar hagar, keyparin er.  

 

MBM hevur eina vælvirkandi distributión, og tað er væl hugsandi, at hetta kundi verið víðkað 

til eisini at fevna um aðrar landbúnaðarvørur, serliga grønmeti. 

 

Ein annar týðandi partur av distributiónini er eisini, at handlar vilja fremja søluna av føroyskt 

framleiddu vørunum við at geva teimum betri pláss og meira rúmd. Framleiðarar og 

handilsvinnan eiga at loysa hetta málið í felag. Ein fortreyt fyri hesum er kortini, at ávís krøv 

um t.d. útsjónd og pakking er lokin, skulu keyparar velja ta føroysku framleiðsluna framum.  

 

Afturat hesum eigur landið eisini at skipa fyri ella stuðla lýsingarátøkum, tiltøkum, skeiðum 

o.tíl., sum eggja matvøruhandlum at selja fleiri føroyskt framleiddar vørur, og sum eggja 

brúkarunum til at keypa fleiri føroyskt framleiddar vørur.     

 

Tilmæli  

• Skipa distributión, sum fær vøruna tættari at keyparanum.  

 

• Menna tilvitið um føroyskar vørur í handlunum við miðvísum lýsingum og 

marknaðarátøkum – Keyp føroyskt. 

Burðardygt lendisbrúk 
Hóast okkara avmarkandi veðurlag, lendi og lendisviðurskifti, eins og vakstrarlíkindini sum 

heild, so eru kortini góðar umstøður fyri ávísum slagi av landbúnaðarvirksemi her á landi, um 

lendið verður brúkt rætt. 

 

Tað ber væl til at framleiða munandi meira stráfóður av ymsum slagi (gras, bygg, havra, 

fóðurrøtur, fóðurkál o.a.), og at dyrka nógv meira grønmeti. Somuleiðis liggur rættiliga væl fyri 

at fáa bæði meira neytakjøt og mjólkarúrdráttir, meira seyðakjøt og betri lønsemi í 

seyðahaldinum, fáa flogfenaðhald og, í ávísan mun, at halda ross til matframleiðslu og ítrótt, og 

at gera tað burðardygt í orðsins rætta týdningi: náttúruliga, sosialt, mentanarliga og 

búskaparliga. 

 

Men hetta krevur, at vit taka landbúnaðin í álvara. At vit tora at skipa lendið og áseta, at lendið 

verður brúkt til tað endamál, sum hóskar seg best. Tað krevur eisini, at fyrilit verða havd fyri 

landbúnaði, tá ið bygdir og býir vaksa, og tørvur er á lendi til bústaðir, vinnu og 

almannagagnlig endamál annars. Tørvur er tískil á at gera eina lendisætlan fyri alt landið, har 

lendið verður flokkað til tey endamál, sum tað hóskar seg best til. Løgtingslóg um landsjørð 

verður broytt soleiðis, at tað verður lættari at verja ta góðu matarjørðina, tá ið land og 

kommunur taka landsjørð til onnur endamál. Í hesum sambandi verður Taldgilda 

Landsjarðarskipan (TLS) eitt hent amboð hjá bæði landi og kommunum.   

 

Løgtingslóg um landsjørð fevnir bert um uml. helvtina av lendinum í landinum, og hon er í 

høvuðsheitum bert ein lóg um at fyrisita jørð. Ein onnur viðkomandi lóg í hesum sambandi er 

løgtingslóg um býarskipanir, sum er høvuðslógin, tá ið umræður reglur um at brúka lendi. 

Býarskipanarlógin skilir ikki millum landsjørð og ognarjørð.  

 

Tað eru fleiri øki í landinum, sum hóska væl til grønmeti. Fleiri av hesum økjum verða í dag 

ikki gagnnýtt til fulnar, tí ofta verða tey einans brúkt til veðrabeiti og seyðahald annars. Fyri 

samlaðu framleiðsluna er tað gott, um fólk dyrka grønmeti, bæði sum vinnu og sum ítriv, men 

um traðir liggja óbrúktar, ella ikki verða brúktar til besta endamálið, er tað ein forðing fyri 

menningini. Umráðandi er at fáa sett tey bestu økini av til grønmetisframleiðslu, so at umstøður 

vera at gera royndir, og at finna hættir at skipa lønandi framleiðslu. Í hesum sambandi eigur 

skylda at framleiða aftur at verða sett í verk; bæði fyri landsjørð, ognarjørð og traðir.  

 

Lívdarplanting og tílíkar ábøtur á vakstrarlíkindini kunnu bøta um møguleikarnar fyri úrtøku 

(sløg, mongd og trygd), og í hesum sambandi kann umhugsast, um skógrøktarvirksemið skuldi 

verið partur av landbúnaðargeiranum heldur enn sum nú part av umhvørvisgeiranum). 

 

Í grannalondunum, har landbúnaðarjørð er á privatum hondum, verður kravt, at eigarin skal 

hava ávísar fakligar førleikar til virksemið, og at jørð, sum í býarskipan er markað sum 

landbúnaðarjørð, verður brúkt til landbúnað. Megnar eigarin ikki at lyfta hesa uppgávu, skal 

lendið leigast øðrum til landbúnaðarframleiðslu. Í hesum sambandi eigur tí at verða umhugsað 

at seta teimum, sum hava privata jørð um hendur, treytir fyri brúki.  

 

Hetta er ein stór avbjóðing, sum krevur vitan, samstarv og eisini politiskan vilja at skera 

ígjøgnum, tá ið ósemjur verða um, hvussu lendið verður skipað og markað til ávíst endamál. Tá 

má fyrilitið fyri náttúruni koma fyrst. Síðani er neyðugt at viðurkenna, at matframleiðslu tørvar 

lendi, og at onnur fyrilit tí neyðturviliga viðhvørt mugu fáa eina lægri raðfesting.   

Tilmæli  

 

• Farið verður undir at menna eitt Taðingaratlas.  

 

• Kunngerð um taðing verður broytt soleiðis, at taðevnini í tøðunum verða gagnnýtt á 

bestan hátt (mongd, tíðarskeið, staðseting o.tíl.), og at taðingin hóskar til lendið.  

 

• Áseyðatalið verður eftirmett í øllum landinum.  

 

• Gera vinnuligar stuðulsmøguleikar til seyðahús, so til ber at hava seyðin inni part av 

árinum og á tann hátt minka bitið í haganum. 

 

• Gera vinnuligar stuðulsmøguleikar at skipa ávís lendi til taðað kulturbeiti, og soleiðis 

m.a. minka um trýstið á vetrarhagan.  

 

• Lóggávan verður broytt soleiðis, at tað verður lættari at verja góða landbúnaðarjørð. 

 

• Kommununum verður álagt at fremja býarskipan fyri alt lendið út at kommunumarki, 

undir hesum eisini at taka støðu til, hvussu landbúnaðarjørð skal verjast og brúkast.  

 

• Brúksskylda verða áløgd landjørð, ognarjørð og traðum.  

Djóravælferð 
Djóravælferðarlógin hevur til endamáls at fremja djóravælferð, djóravernd og virðing fyri 

djórum, eins og lógin ásetur tær skyldur, sum eru galdandi í viðurskiftunum millum fólk og 

djór. 

 

Djóraverndarlógin setur krøv til røkt, viðferð o.a. Mest umráðandi er tó, at djórini verða hildin 

og viðfarin rætt, meðan tey eru á lívi, at djórini verða avlívað á rættan hátt so skjótt og 

pínuleyst sum til ber, og at endamálið við at hava djórið er nóg týðandi. 

 

Djór sansa og kenna til t.d. svongd, ótta, pínu, nøgdsemi, gleði og øði. Hvørt djór fata pínu á 

sama hátt sum fólk, hevur verið týðandi í spurninginum um tær moralsku skyldurnar, sum fólk 

hava mótvegis djórum. Pína er, sum aðrar kenslur, subjektiv, og kann tí ikki mátast beinleiðis, 

hvørki hjá fólkum ella djórum. Sum úrslit av, at vitanin um djór er vorðin betri, og 

hugburðsbroytingar eru farnar fram í samfelagnum, hevur lóggávan lagt seg meira eftir at 

fremja djóravælferð og ikki bara at forða fyri líðingum. 

 

Djóravælferð er eitt mát fyri, hvussu eitt djór trívist í umstøðunum, tað livir í – um tað er frískt, 

trívist, er væl í holdum, er í tryggum umhvørvi, hevur møguleika at útinna sín viðfødda atburð, 

og at tað ikki er fyri líðing av óunniligari støðu, t.d. pínu, ótta og neyð. Skal  djóravælferðin 

vera nøktandi, er tørvur á sjúkufyribyrging og -viðgerð, hóskandi skýli og lívd, røkt, føði, 

leiðslu og handfaring, humanari viðferð og humanari avlíving. Við hesi broyting – frá vernd til 

vælferð – verður eisini staðfest, at djór hava eginvirði, sum ikki eru treytað av tí virði, 

fíggjarligt ella á annan hátt, sum djór hava ella kunnu hava fyri fólk.  

 

Í landbúnaðarhøpi er serliga viðkomandi at viðgera seyðahaldið, tí semja er ikki um, hvat 

hóskandi djóravælferð er. Summi vilja vera við, at seyður hevur tað fínt úti alt árið, meðan 

onnur halda, at bæði djóravælferð og úrtøka verður betri, um seyðurin verður tikin nærri at 

húsum ella inn um veturin.  

 

Fleiri meta, at væl meira fæst burtur úr hvørjum áseyði, um seyðahaldið verður skipað 

intensivt, har umstøðurnar eru bestar, og enn betur, um seyðurin er inni um veturin. Til tess at 

fáa greiðu á hesum viðurskiftum, verður mett neyðugt at hava skipaðar royndir við seyðahaldi, 

sum byggja á vitan, útbúgving og gransking, so tað ber til at síggja í verki, hvussu vit fáa sum 

mest burturúr seyðahaldinum, samstundis sum neyðuga fyrilitið verður havt fyri djóravælferð, 

náttúruvernd og umhvørvi.  

 

Tilmæli 
• Farið verður undir skipaðar royndir at menna nútímans skipanir fyri burðardygt 

seyðahald, sum eisini lúka nútíðar krøv til djóravælferð. Skal hetta lyftast longur fram á 

leið enn í dag, má økt fíggjarorka til, og royndirnar mugu havast á fleiri ymsum 

gørðum/høgum í landinum samstundis.  

 
• Neyðugar kunngerðir um djóravælferð fyri einstøku djórasløgini í landbúnaðinum 

verða gjørdar.  

 

• Farið verður undir at gera eina húsdýraskrá. Skráseting í húsdýraskránni eigur at vera 

ein fortreyt fyri at fáa almennan landbúnaðarstuðul. 

• Seyður skal roytast, og krøv verða tí sett um, hvussu ofta seyður skal roytast. 

Tóvirkisvinnan sær stórar møguleikar í føroysku ullini, og verður ullin vaskað og 

spunnin her, verður serstaka dygdin í føroysku ullini varðveitt; henda dygd fer fyri 

skeytið, tá ullin verður vaskað í stórum ídnaðarmaskinum á útlendskum 

ullarverksmiðjum.   

Vitan, útbúgving og gransking 
Týdningarmesta grundarlagið undir áhaldandi menning og framburði í landbúnaðinum er vitan, 

útbúgving og gransking. 

 

Verandi landbúnaðarskeið verður mett at vera eitt gott fyrireikandi skeið hjá teimum, ið vilja 

nema sær landbúnaðarútbúgving, men skal verulig menning síggjast, er hetta stutta skeiðið ov 

lítið at krevja av nýggjum festarum. At taka við einum festi við nógvum seyði og nógvari jørð, 

ið eigur at verða brúkt til fleiri ymisk endamál, er ein ógvuliga stór ábyrgd. Starvið krevur holla 

vitan um m.a. djórahald, gróður, náttúru, tøkni, handilsskap og fíggjarstýring. Starvinum verður 

víst lítil virðing, tá ið ikki fullfíggjað útbúgving verður kravd av teimum, sum fáa litið eitt festi 

upp í hendur. 

 

Ognarjørðin er ikki undir sama ræði sum landsjørðin, men kortini eiga krøv at verða sett 

ognarum, hagastýrum og øðrum, sum eiga og arbeiða við ognarjørð. Í hesum sambandi er 

viðkomandi at vísa til djóravælferðarlógina, sum er galdandi fyri øll, sum fáast við kríatúr.  

 

Vitanargrundarlagið má styrkjast í øllum liðum, bæði við verkligum royndum og við verkligari 

og ástøðiligari gransking og frálæru, eins og undirvísingartilfar skal lagast til føroysk 

viðurskifti. Aftur at hesum kundi verið farið undir at seta saman útbúgvingar innan 

landbúnaðin, har partur verður tikin uttanlands og partur í Føroyum. Hetta kundi eitt nú verið 

skipað í samstarvi millum Búnaðarstovuna (verkligar royndir og undirvísing í 

landbúnaðarfakum), miðnámsskúla (almenn fak, vinnubúskapur, handil og marknaðarføring) 

og Fróðskaparsetrið (gransking og ástøðilig vitan um búnaðarvistfrøði, lívfrøði, 

matvøruvísindi, tilfeingisbúskap o.a.).  

 

Enn er neyvan grundarlag fyri at skipa eina fulla landbúnaðarútbúgving í Føroyum, tí 

næmingatalið verður ov lágt. Tí er eisini umráðandi, at tann landbúnaðarundirvísingin, sum 

verður givin í Føroyum, verður gjørd soleiðis, at hon verður heilt ella partvíst góðskrivað, um 

farið verður uttanlands til t.d. fulltikna yrkisútbúgving, tøkniliga útbúgving ella hægri lestur. 

Bøndur hava ikki fíggjarvánir til at seta lærlingar, sum skulu hava løn undir útbúgving, meðan 

teir eru á skúla í longri tíðarskeið, annaðhvørt í Føroyum ella uttanlands. Tí má gerast ein 

skipan við lestrarstudningi. 

 

Tað er nærum ógjørligt at skapa eitt gevandi og mennandi útbúgvingarumhvørvi, og tí er 

viðkomandi at eggja ungum, sum velja sær hesa lívsleið, at fara uttanlands at nema sær 

útbúgving. Har ber til at fáa íblástur og arbeiðsroyndir frá størri og øðrvísi gørðum. Betri 

stuðulsmøguleikar eiga at verða settir í verk, so hetta er ein veruligur møguleiki.  

 

Búnaðarstovan eigur at verða umskipað soleiðis, at munandi størri orka verður tøk til royndar- 

og granskingarvirksemi. Parturin til at umsita landsjørðina og landbúnaðarstuðulin skal í fyrstu 

atløgu ikki broytast. 

 

Búnaðarstovan eigur at fáa fleiri búnaðarfrøðingar og tøknilig hjálparfólk og røktarar, og at 

gerast ein veruligur vitanardepil fyri m.a. húsdjórahald, -aling og -fóður; lendi, jørð, taðing og 

stráfóður; grønmetisgróður og frílendisgróður av ymsum slagi; maskintøkni og bygningstøkni, 

lóggávu, fíggjar- og rakstrarviðurskifti og alternativar virksemis- og inntøkukeldur, m.a. 

landbúnaðarferðavinnu.  

Somuleiðis er tørvur á fíggjarligum rásarúmi til at kunna royna serlig amboð og útgerð sum 

part av ráðgevingini til vinnurekandi. Royndir eiga at verða gjørdar um alt landið.  

 

Tilmæli  

• Skipa (nýggja) útbúgving í landbúnaði, sum eisini kann geva atgongd til útbúgving 

uttanlands. 

 

• Betra stuðulsmøguleikar hjá teimum, ið leita sær uttanlands at nema sær útbúgving 

innan landbúnað. 

 

• Samskipa útbúgvingarmøguleikar innan matvøruhandfaring av ymsum slagi og 

somuleiðis innan landbúnaðarferðavinnu. 

 

Mat- og vørumenning  
Frá bø til bita – at byggja brýr tvørtur um alla framleiðslu- og virðisketuna  

 
Gransking og menning eru týðandi liðir í at menna føroyska matvøruframleiðslu. Okkum 

tørvar størri vitan um matin sum vit eta, og okkum tørvar menning, sum kann økja um bæði 

útboð og eftirspurning av føroyskum mati, og soleiðis skapa grundarlag fyri størri framleiðslu.  

 

Hugtakið matvørumenning fevnir víða. Tað er bæði at menna nýggjar vørur til útflutnings, t.d. 

nýggjar matvørur úr ríka tilfeinginum úr sjónum, og eisini at menna nýggjar vørur til 

heimamarknaðin.  

 

Matarvanarnir eru nógv broyttir seinastu áratíggjuni, men maturin, sum verður framleiddur í 

Føroyum, er fyri tað mesta ógvuliga siðbundin. Tað eru tó ikki allir siðbundnir rættir, sum eru 

eins væl umtóktir, og tað man vera ein orsøk til, at nógv, ið fyrr var gagnnýtt, í dag fer til 

spillis. Nýggjar matvørur úr landbúnaðinum kunnu tí m.a. vera vørur, ið gagnnýta tað stóra 

tilfeingið av seyði, sum í dag fer burtur. 

 

Broytingar í húsarhaldunum og í umstøðunum í bústøðunum at goyma og hagreiða mat, gera 

eisini, at nógv fólk í dag keypa smærri nøgdir í senn av tí matinum, sum tey eta. Matvøru-

menning er tí eisini at skera og pakka matvørur í smærri nøgdir, og at merkja tær eins væl og 

líka spennandi sum innfluttar matvørur. 

 

Undirstøðukervið fyri matvørugransking, -nýskapan og -menning er veikt og illa samskipað. 

Hetta hóast vit eiga fleiri fólk og stovnar, sum hava førleikar at granska í mati og at menna 

matvørur, og hóast fleiri royndir hava verið gjørdar at menna og styrkja umhvørvið.  

 

Til at skapa grundarlag fyri, hvussu samstarvið um gransking, nýskapan, menning og gransking 

í matvøruvinnunum kann verða skipað, tørvar okkum eitt fullfíggjað yvirlit yvir 

undirstøðukervið, sum tað sær út í dag, og tilmæli um hvat kann gerast, til tess at skapa eitt gott 

og mennandi umhvørvi fyri menning av matvinnum og matvørum.   

 

Tilmæli  

• Styrkja virksemið á Búnaðarstovuni munandi, so nøktandi orka verður tøk til royndar- 

og granskingarvirksemi, eins og Búnaðarstovan skal veita hóskandi ráðgeving um 

førleikamenning í øllum liðum í framleiðsluni.  

 

• Skipa fyri førleikamenning, t.d. við viðkomandi skeiðum.  

Álítandi hagtøl fyri føroyska framleiðslu 
 

Í sambandi við frágreiðingina Selvforsyning af fødevarer i fem nordiske øsamfund varð 

staðfest, at føroysku hagtølini fyri matvøruframleiðslu og innflutning av matvørum eru 

ófullfíggjað í mun til samsvarandi viðurskifti í grannalondunum. 

 

Skal ein munadyggur landbúnaðarpolitikkur fremjast er neyðugt, at nøktandi og álítandi 

hagtøl verða fingin til vegar fyri alla landbúnaðarframleiðslu. 

 

Tilmæli  

• Farið verður undir at savna viðkomandi hagtøl um landbúnaðarframleiðslu, m.a. framleitt 

grønmeti, áseyðatal, slakt o.tíl.  

 


